
Meeqqat inuusuttuaqqallu 18-t inorlugit ukiullit ikiaroornartumik atuilersimasut 

katsorsartinnissaannik immikkut ittumik neqeroorsinnaanissamik Naalakkersuisut 

UKA2018-mut pilersaarusiornissaannik Inatsisartut aalajangiiffigisassaattut 

siunnersuut. 

(Inatsisartunut ilaasortamit, Bendt B. Kristiansenimit, Inuit Ataqatigiit, 

saqqummiunneqartoq) 

 

pillugu 

 

Ilaqutariinnermut Peqqissutsimullu Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini kingullermik ilaasortarai: 

 

Inatsisartunut ilaasortaq Martha Lund Olsen, Siumut, siulittaasoq 

Inatsisartunut ilaasortaq Mala Høy Kuko, Atassut, siulittaasup tullia 

Inatsisartunut ilaasortaq Jess Svane, Siumut 

Inatsisartunut ilaasortaq Laura Tàunâjik, Siumut 

Inatsisartunut ilaasortaq Debora Kleist, Inuit Ataqatigiit 

Inatsisartunut ilaasortaq Mimi Karlsen, Inuit Ataqatigiit 

Inatsisartunut ilaasortaq Kelly Berthelsen, Inuit Ataqatigiit 

 

UPA 2017-ip nalaanni ulloq 10. maj 2017-imi siullermeerinninnerup  kingorna  

ataatsimiititaliap siunnersuut sukumiinerusumik misissorpaa. 

 

Siunnersuutip imarisaa siunertaalu 

Meeqqat inuusuttullu 18-t inorlugit ukiullit hashimik atuisut katsorsartinnissamut 

neqeroorfigineqarnissaannik qulakkeerisumik pilersaarummik kingusinnerpaamik UKA 2018-

imi  Naalakkersuisut piareersimatitsinissaat tapersersorneqassasoq siunnersuuteqartup 

siunnersuuteqarnermigut kissaatigaa.  

  

Inatsisartut siunnersuummik siullermeerinerat 

Peqqissutsimut Naalakkersuisup akissuteqaataata saniatigut Siumup, Inuit Ataqatigiit, 

Atassutip, Demokraatit aamma Partii Naleqqap oqaaseqaataat saqqummiunneqarput.  

  

Inuusuttunut 18-t inorlugit ukiulinnut ukiukinnertik pissutigalugu immikkut 

katsorsarneqarnissamik pisariaqartitsisunut immikkut katsorsartinnissamut neqeroorutenik 

suliaqartoqalereersoq Naalakkersuisut erseqqissaatigaat. Suliamut aallartinneqareersumut 

siunnersuut ikorfartuutaammat Naalakkersuisut siunnersuutaat akuerineqassasoq inassutigaat.  

    

Siullermeerinermi Siumup, Inuit Ataqatigiit, Atassutip, Demokraatit aamma Partii Naleqqap 

oqaaseqartartuisa siunnersuut tapersersorlugu oqaatigaat. Ajornartorsiutip annertussusaa 

ilungersunarneralu innersuussutigalugit inuusuttunut hashimik ajornartorsiuteqartunut 

inuusuttunullu hashimik atuisunut katsorsartinnissamut neqerooruteqartalernissaq 

suliniuteqarfissatut naalakkersuinikkut pingaaruteqarluinnartutut isumaqarfigineqarpoq.    

 

Tamanna tunngavigalugu siunnersuut Ilaqutariinnermut Peqqissutsimullu Ataatsimiititaliami 

sukumiinerusumik suliarineqartussanngorlugu innersuunneqarpoq.  

 

Siunnersuummik ataatsimiititaliap suliaqarnera   

Haship akiorneqarnissaa qulequtaralugu Naalakkersuisut suleriusissatut pilersaarutaat 

aallaavigalugu ataatsimiititaliami ilaasortat Peqqissutsimut Naalakkersuisoq peqatigalugu 

Kommune Kujallermut aamma Qaasuitsup Kommuniani Ilulissanut Aasiannullu angalapput. 

Matumani innuttaasunik oqaloqateqarnissaq hashillu akiorneqarnissaanut suleriusissatut 

pilersaarut pillugu paasissutissiinissaq siunertarineqarluni. Haship ajornartorsiutaanerata 

qanoq annertutiginera angalanikkut uppernarsineqarpoq, aammali piffinni hashimik 

ajornartorsiutit pingaarutilimmik paasisaqarfigineqarlutik.  

 

Haship ajornartorsiutaaleraluttuinnarnerani meeqqat inuusuttullu akuusartut nalunaarusiat 

nassuiaatillu paasinarsisikkaat ilanngullugu ataatsimiititaliamit paasineqarpoq. Allaat 

ukiukitsut hashimik atornerluisut akornaniittalersimasut ataatsimiititaliap paasivaa, hashimik 

atornerluinermik hashimillu atornerluinerup kingunerisaanik tarnikkut napparsimalernermik 

eqqugaanerup saniatigut, hashimut akiuiniarnermi toqqaannartumik suliniutaasut 

annertusarneqartariaqarput nukittorsarneqartariaqarlutillu, kisianni aamma meeqqanut 

inuusuttunullu atornerluinermut katsorsaanissamut neqeroorutit annertusarneqarnissaannut, 

siunnerfilerneqarnissaannut ineriartortinneqarnissaannullu  pingaarutilimmik tunngavissiivoq.   

 

Nunatsinni hashimik ajornartorsiuteqarnerup sapinngisaq tamaat akiorniarneqarnissaa 

Naalakkersuisut Inatsisartullu naalakkersuinikkut ataatsimooruppaat. Matumani sumi 

pinersoq hashimillu ajornartorsiuteqalersup kinaanera apeqqutaatinnagit. Hashimut 

tunngatillugu tunuliaqutaasut tamarluinnaasa siunnerfilimmik suliniarfigineqartariaqarput. 

Matumani eqqussuisut, tuniniaasartut, atuisut atornerluisullu eqqarsaatigineqarlutik.  

 

Hashi akiorniarlugu suleriusissatut pilersaarut ingerlaavartumik pisariaqartumillu 

ineriartortinneqartariaqarpoq pisariaqartitsinerlu naapertorlugu iluarsiivigineqartarluni, 

taamaalilluni suliniutit kissaatigineqartutut inerneqarsinnaaniassammata. Siunnersuut una 

inuusuttunut sammitinneqartoq tamatumunnga malitseqartitsissutitut isumaqarfigineqarpoq.  

Inuusuttut sunnertiasuupput aammalu haship ajornartorsiutaaneranut tunngatillugu 

eqimattanit,  takorluukkersaartunit, meerarpalussinnaanermit eqqarsarluannginnermit 

tatineqarnissaminnut qanittuararsuullutik.  

 

Haship ajornartorsiutaanera pillugu inuusuttunik oqaloqateqarnissamut tunngatillugu 

suliniarneq immikkullu atornerluinermut katsorsartinnissamut neqerooruteqarsinnaalernissaq 

naalakkersuinikkut annertuumik pingaartinneqarpoq, taamaattumik pilersaarut 

qilanaarineqartoq UKA 2018 soqqutingaatsiarlugu naammassineqarsinnaasoq 

ataatsimiititaliamit naatsorsuutigineqarpoq. Naalakkersuisut suliamik aallartitsereersimanerat 

matumani immikkut eqqarsaatigalugu.   

 

Atornerluinermut atatillugu atornerluineq pillugu UPA 2017/128-mut inatsisissatut 

siunnersuummik Inatsisartut suliaqarput. 18-t inorlugit ukiullit katsorsartinnissamut 

neqeroorfigineqartarnissaannut Naalakkersuisut malittarisassanik aalajangersaasinnaasut 

siunnersuummi § 4, imm. 4-mi siunnersuutigineqarpoq.  

 

Taamaalilluni inatsisissatut siunnersuummi taaneqartumi 18-t inorlugit ukiullit immikkut 

katsorsartinnissamut neqeroorfigineqartarnissaat akuersaarneqareerlunilu isiginiarneqartoq 

isumaqarfigineqarpoq, tamannalumi aalajangiiffigisassatut siunnersuummi matumani aamma 

anguniarneqartutut isigineqarmat.  

 

Inuusuttunut atornerluisunut tulluarsakkamik katsorsaanissamik neqeroorutinik 

Naalakkersuisut suliaqarnissaat aammalu katsorsaanissamut neqeroorutit 

piviusunngortinneqarsinnaaqqullugit suleqatigiinnissamut isumatusaartumik 

isumaqatigiissusiorsinnaassasut ataatsimiititaliamit tatigineqarpoq. 

 

Atornerluisunut ukiukitsunut katsorsaanissamik neqerooruteqarnissamik Allorfik Kujalliup 

aalajangersimasumik suliniuteqalereersimanera nuannaarutigalugu ataatsimiititaliap 

maluginiarpaa.  

 

Ukiukitsut hashimik atuisunut katsorsartinnissamut neqerooruteqartarnissaq pillugu 

ulloq 19. maj 2017 oqaloqatigiilluni ataatsimiinneq  

Ataatsimiititaliap siunnersuummik suliaqarnerminut atatillugu Peqqissutsimut 

Naalakkersuisoq ulloq 19. maj 2017 oqaloqatigiilluni ataatsimeeqatigaa.  

 

Meeqqat inuusuttullu hashimik atuinerannut inuusuttunullu atornerluisunut katsorsaanissamut 

neqerooruteqartarnermut tunngatillugu ilisimasat suli annikippallaartut ataatsimiititaliamit 

maluginiarneqarpoq. Ilisimasanik amigaateqarneq siunissami Allorfimmit 

pissarsiarineqarsinnaassapput, taamaaliornikkut ilaatigut hashimik atornerluisunut suliniutit 

naleqqussarneqarsinnaaqqullugit.  

Inuusuttut atornerluisut pinngitsaalillugit katsorsartinneqartarnissaat eqqartorneqarpoq. 

Maannamut inuusuttut atornerluisut pinngitsaalillugit katsorsartinneq ajorpavut, kisianni 

pisariaqarsinnaanera periarfissallu pillugit naalakkersuinikkut ingerlaavartumik 

isumaliutersuutigisarparput.  

 

Meeqqanut inuusuttunullu 18-t inorlugit ukiulinnut hashimik atuisunut katsorsartinnissamut 

neqeroorutinik nunatsinni neqerooruteqarsinnaasariaqartugut isumaqatigiissutigineqartoq 

malunnarpoq. 

 

Qulequtarineqartoq pillugu Naalakkersuisunit suliniuteqartoqarpat isumaliuteqartoqarpallu 

ilisimatinneqartuarnissani ataatsimiititaliamit qilanaarineqarpoq.    

 

 

Siunnersuutip aningaasatigut kingunerisassai 

Aalajangiiffigisassatut siunnersuutip piviusunngortinneqarnerani aningaasaqarnikkut 

allaffissornikkullu kingunerisassai siunnersuummut tunngavilersuummi allaaserineqassasut 

Inatsisartut Suleriaasianni § 33, imm. 1-imi allassimavoq.  

 

Siunnersuutip piviusunngortinneqarnerani aningaasatigut kingunerisassai tamanna 

nappertorlugu siunnersuummi nalunaarneqartut ataatsimiititaliap maluginiarpaa, taamaalilluni 

meeqqanut inuusuttunullu 18-t inorlugit ukiulinnut immikkut katsorsaanissamut 

neqeroorutinik pilersaarusiamik suliaqarnissamut allaffissornikkut ukiup ¼ -nik 

sivisussusilimmik 125.000 kr.-it naleqartumik sulisoqarsinnaanera naatsorsuutigineqarpoq. 

Pilersaarutip timitalerneqarnissaanut aningaasat amerlanerujussuit pisariaqartinneqassapput, 

tamannali matumani pineqanngilaq. 

 

Imigassamik atornerluineq hashimillu atornerluineq assigalugit ajornartorsiutip 

killilerneqarnissaanut sakkortuumik suliniarnerup aalajangiusimanera ataasiakkaanut 

inuiaqatigiinnullu malunnaatilimmik iluanaarutaassasoq qularnanngilaq.   

 

Inuusuttunut katsorsaanissamik immikkut neqeroorutit ilinniagaqalernissamut 

suliffeqalernissamullu anguniagaqalernissaannik qulakkeerinneqataasinnaappata 

siunnersuummut atatillugu aningaasartuutaajumaartussat aningaasatigullu kingunerisassat 

qaangerujussuarlugit siunnersuut una ungasinnerusoq isigalugu pissarsissutaajumaarpoq.    

 

Ataatsimiititaliap inassuteqaataa  

 

Siunnersuut ilusimisut iluseqartoq akuerineqassasoq ataatsimiititaliap isumaqatigiittup  

inassutigaa.  

Taama oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

Siulittaasup tullia 

 
 

 
Jess Svane 

             Mimi Karlsen         Kelly Berthelsen 

 


